
Tundrako biodibertsitatearen galera motelago ari 
da gertatzen herbiboro handiak dauden lekuetan. 
Ondorio horretara iritsi dira, Science aldizkarian 
argi  taratu duten lan batean, 15 urtez tundrako bio-
di ber tsitatearen jarraipena eginda.

Ikertzaileek ikusi dute 2002 eta 2017 bitartean 
tundrako biodibertsitateak behera egin duela, 
tenperatura igotzearen ondorioz. Baina argitu dute 
alde nabarmena dagoela herbiboro handiak, hala 
nola elur-oreina eta idi musketaduna, egon edo ez. 
Hain zuzen ere, ikusi dute herbibororik ez zegoen 
sailetan biodibertsitatea bi aldiz azkarrago galdu 
zela.

Gainera, ikusi dute herbiboroen dibertsitatea ere 
garrantzitsua dela, espezie bakoitzak desberdin 
kimatzen baititu landareak, eta horrek on egiten 
baitio biodibertsitateri. Hala, ikertzaileek iradoki 
dute herbiboroen aniztasuna sustatzeak lagundu 
lezakeela klima-beroketaren ondorioak arintzen.

Herbiboro handiek tundrako 
biodibertsitatearen galera 
moteltzen dute

2050erako, munduan 1.300 milioi diabetes-kasu 
baino gehiago izango dira, 2021ean erregis tra-
tu tako kopuruaren bikoitza baino gehiago, ez 
bada estrategia eraginkorrik abian jartzen. Ho ri xe 
da The Lancet eta The Lancet Diabetes and Endo
crinology aldizkarietan argitaratu duten ikerketa-
sorta baten ondorioetako bat. Azterketa horien 
arabera, egiturazko arrazismoa eta desberdintasun 
geografikoak dira joera kezkagarri horren arrazoi 
nagusiak.

Esaterako, herrialde aberatsetan —adibidez, Estatu 
Batuetan—, talde etniko minoritarioen diabetes-
tasak 1,5 aldiz handiagoak dira zurienak baino; eta, 
oro har, diru-sarrera txikiak eta ertainak dituzten 
herrialdeetan, eritasun horrek eragindako heriotzak 
diru-sarrera handiak dituzten herrialdeetakoak 
baino bi aldiz handiagoak dira. 

Kalkuluen arabera, 2045ean diabetesa duten 
helduen hiru laurden baino gehiago diru-sarrera 
ertain eta txikiak dituzten herrialdeetan egongo 
dira, eta horien % 10ek bakarrik jasoko du arreta 
egokia.

Diabetes-kasuak 
bikoiztu egingo dira hiru 
hamarkadatan

